
Enformaziuns y Comunicaziuns

La Crusc: En lönesc ai 14 de setëmber èl l’Ejaltaziun dla Santa Crusc. Ales 7:30 prozesciun 
da San Linert ćina sö La Crusc. Lassö èl ales 9:30 la Mëssa con adoraziun dla Crusc y les 
Ores d’adoraziun por vocaziuns, co döra ćina ales 15:00. Dedô benedisciun y conclujiun.

Referat: ”Ći ejompl de vita nes dà pa le Sant da Oies te nosc tomp d’aldédancö?” Cösc è 
le titul d’en referat con signor Pire Irsara, en dédôlönesc ai 15 de setëmber ales 15:00, te 
Ćiasa de Palsa ete San Martin. Düć è bel enviês.

Iade: La Uniun de San Vinzenz mët da jì ai 24 de setëmber en pelegrinaje a Weißenstein. 
An pëia ia ales 8 da doman dan le Cone. Laia saràl spo Mëssa. Da paié èl 15,00€ por le 
iade. Por le mangé po vignönn fistidié enstës pal self service. Da s’anunzié èl anter i 20 
de setëmber pa André Videsott al nr. 0474/501066.

KVW Seniorenclub: En dédemesaledema ai 16 de setëmber pëiun ia ales 8:20 con le 
Mareo Bus por jì ta Gsies y jì a pè söla Kradorferalm (za. 1 ora). Chi co n’è nia bogn da 
jì a pè, vën menês sö.

Curs/1: La Uniun dles ëres d’Al Plan organisëia en curs de ginastica de condiziun 
(Gesundheitsgymnastik), dô la metoda de Mößler - Taubert. Le curs vën tignì da 
Marlene Trebo, te palestra d’Al Plan. Al mët man ai 23 de setëmber y và ennant vigne 
dédemesaledema ales 19:00, por endöt 10 iadi. Info y prenotaziuns al 348/3140415.

Curs/2: Curs de zumba, co mët man ai 21 de setëmber ales 17:00, te palestra d’Al Plan, 
y và ennant vigne lönesc dales 17:00 ales 18:00 y (novité) dales 19:30 ales 20:30, y vigne 
dedemesaledema dales 17:00 ales 18:00, por endöt 10 iadi. Pröm dé è inće proa debann. 
An pò inće tó pert mâ a öna na leziun al’edema. Info pa Manuela al 338/4753442.

Scizeri: Ai 16/09 ales 21:00 èl te salf dles manifestaziuns le referat ”Ladinien 1915 - 1917 
- Ladiner inmitten des Dolomitenkrieges”, con le storich Oswald Mederle da Porsenù. 
Al gnarà inće prejenté le monumont dal artist Hans Rindler de Berto. Entrada debann.

Sorvisc: L’Assistonza a ćiasa dal Raiun Sozial Val Badia festejëia sü 25 agn de sorvisc, 
sot al motto ”I ćiari bun de me, por che i pòi te fà le guern a te.” En dédemesaledema ai 
16 de setëmber ales 15:00 èl sö Oies na Mëssa de rengraziamont, dedô la poscibilité da 
sté adöm. La sabeda ai 3 d’otober ales 14:30 èl te Raiun Sozial en referat con signor Tone 
Fiung, dal medemo titul dla festa. Dedô pòn aldì testimonianzes de porsones co fej le 
guern, volontars y atochês. Al gnarà inće prejenté i sorvisc dl’Assistonza a ćiasa.

Dal Vagnele dô San Merch 7, 31 - 37
Te chël tomp 27è Gejù jü con sü discepui tai paîsc dlungia 

Zesarea de Filipus. Sön tru àl damané i discepui: Chê dij pa 
la jont che iu sun? 28Ai ti à dit: Valgügn Jan Batista, d’atri Elìa, 
endô d’atri en ater dai profeć. 29Danlò i àl damané: Os endere, 
che dijëise pa os che iu sun? Sciomun Pire ti à rospognü: Tö es 
le Messia! 30Mo ël ti à proibì da baié con zacai porsora ël. 31Spo 
àl motü man da i istruì che le Fi dal Om mëssarà patì trep y 
gnarà refodé dai plü vedli, dai gragn prei y dai stüdiês dla lege; al gnarà copé, mo dô da 
trëi dis ressoriaràl. Parora dal Signur. - Lalt a té, Gejù Crist!

Tö es le Messia!

”Ći joel pa, sce önn 
dij da avëi fede, mo al 
manćia les operes?...
Ensciö è inće la fede por 
ëra enstëssa morta, sce 
ara n’à nia operes da 
mostré sö.”

La fede se sbürla, se 
ejortëia da branćé ete, 
da fà val’. Chël o chëra 
co crëi ne pò nia mëter 
les mans te gaiofa y dì: 
crëi ma, al è pa bën Chël 
Bel Dio co te dëida. La 
porsona co crëi è enstëssa 
stromont de Chël Bel 
Dio. ”Le Crist è zonza 
mans, al à ma nostes 
mans”, dij na ciancia.

Dla 2. letöra



La comunité ti fej les mius aodanzes ai nüc
Giulia Bonvicini y Michael Ploner

Che la benedisciun de Dio i acompagnëii
sön so tru de vita deboriada.


